
Fluent Dysphasia agus Cúilín Dualach
Sa cheacht seo tabharfar léargas ar an dá ghearrscannán Fluent Dysphasia agus Cúilín Dualach. Tá ceisteanna agus nótaí ag baint leis an gceacht seo.

Fluent Dysphasia (2004) Gearrscannán do lucht T1 sa dara is sa tríú bliain 
Téigh go www.tg4.ie/ga/foghlaim chuig rannóg na ngearrscannán chun féachaint ar an scannán seo.
Stiúrthóir: Daniel O’Hara Léiritheoir: Gráinne O’Carroll

Freagairt Phearsanta

Description automatically generated]Chonaic mé an gearrscannán Fluent Dysphasia le Daniel O’Hara sa rang Gaeilge an tseachtain seo caite agus thaitin sé go mór liom. Dar liom, is gearrscannán é atá lán de dhoimhneacht  agus ardaíonn an stiúrthóir roinnt ceisteanna ann faoi chúrsaí cumarsáide agus faoi chás na Gaeilge. Glacann Stephen Rea ról Murph agus glacann Jayne Stynes ról a iníne, Jane. Is léir ó thús an scannáin nach bhfuil caidreamh róshona eatarthu. Sa chéad radharc, is beag caint a dhéanann Murph le Jane sa chistin agus iad ag ithe suipéir. Tá an chistin an-salach agus níl suipéar ceart á ithe acu. Is léir nach dtugann Murph aire rómhaith di. Nuair a iarrann Jane air cabhair a thabhairt di lena cuid obair bhaile, deir sé léi nach mbeidh sé in ann cabhrú léi toisc nach bhfuil focal Gaeilge aige. Tugann sé aghaidh ar an teach tábhairne ansin lena chara Seán chun féachaint ar chluiche sacair agus chun cúpla pionta a ól. Bhí an-trua agam do Jane agus í fágtha sa chistin léi féin, ag streachailt leis an obair a dhéanamh léi féin. 
Tá casadh greannmhar sa scannán áfach nuair a dhúisíonn Murph an mhaidin dar gcionn agus é ag labhairt Gaeilge, seachas Béarla. Tagann an-mhearbhall agus eagla air nuair a thuigeann sé nach féidir leis Béarla a thuiscint a thuilleadh. Téann sé ar cuairt chuig a chara Seán chun míniú a fháil ar an scéal agus cheap mé go raibh an radharc ag teach Sheáin an-ghreannmhar mar cheap Seán go raibh Murph as a mheabhair agus go raibh ‘professional help’ de dhíth air. Bhí mé lag ag gáire ag an radharc sin!
Nuair a thuigeann Jane Murph, tagann faoiseamh air agus mhothaigh mé sa radharc, agus iad os comhair an tí, gur labhair siad lena chéile i gceart den chéad uair le fada an lá toisc nach raibh ach Gaeilge ag Murph. Cabhraíonn Jane go mór lena hathair agus é ag iarraidh Béarla a fhoghlaim ó thús arís. Ag deireadh an scannáin, tagann Seán ar cuairt chun míniú a thabhairt ar chruachás Murph agus arís, bhí mé ag gáire. Cheap mé go raibh sé greannmhar go ndúirt Seán go ndearna sé iarracht cabhrú le Murph nuair a bhuail sé a cheann ar an talamh ach ní dhearna sé ach a mhála sceallóg a ghoid uaidh! Ar deireadh, beartaíonn an triúr acu gur gá Murph a bhualadh ar a cheann arís chun go dtiocfaidh sé ar ais chuige féin arís. Is cinnte gur tháinig eagla orm ag an bpointe seo den scannán go raibh cinneadh mícheart glactha acu. Dúisíonn Murph ag labhairt Fraincise an uair seo agus phléasc mé amach ag gáire. Agus na creidiúintí ar an scáileán, tá Murph le feiceáil le Jane ag baint suilt as turas chun na Fraince agus an bheirt acu sona sásta arís. 
Bhain mé an-sult as an gcaidreamh idir Murph agus Jane a fheiceáil ag dul ó neart go neart le linn an scannáin. Bhí siad an-dlúth lena chéile ar deireadh agus thaitin sé liom gur fhoghlaim Murph conas cumarsáid a dhéanamh lena iníon arís. Níor thaitin an teachtaireacht faoin nGaeilge liom, áfach. Cheap mé go raibh sé brónach nach raibh Murph in ann é féin a chur in iúl. Deir sé ‘cha dtig liom labhairt le daoine’ agus léiríonn sé seo go mbeadh sé an-deacair saol a bheith agat go hiomlán trí mheán na Gaeilge in Éirinn an lae inniu. Tríd agus tríd, áfach, thaitin an scannán greannmhar seo go mór liom.

Gníomhaíochtaí (Is féidir gach ceann de na gníomhaíochtaí seo a úsáid don phunann.)
· Leis an duine in aice leat, déan plé ar an scannán seo. Ar thaitin sé leat? Cén carachtar ab fhearr leat? Ar cheap tú go raibh an chríoch go maith? Déan an comhrá seo a thaifead don phunann.
· Scríobh cuntas dialainne ó pheirspictíocht Jane an oíche a tháinig Murph abhaile ag labhairt as Gaeilge. 
· Scannánaigh críoch dhifriúil don scannán seo. Is féidir é a thaifead ar IPAD scoile don phunann.





Cúilín Dualach (Scoileanna T1: An Chéad Bhliain - mar rogha)
Stiúrthóir:	Nora Twomey		Scríbhneoirí: Jackie Mac Donnacha agus Nora Twomey
Téigh go www.tg4.ie/ga/foghlaim chuig rannóg na ngearrscannán chun féachaint ar an scannán seo.

Achoimre
Is gearrscannán gleoite é seo faoi bhuachaill óg a thagann ar an saol agus a cheann droim ar ais ar a cholainn. Is léir ón tús go bhfuil a mhamaí i ngrá go mór leis ach bíonn sé deacair ar a athair glacadh lena mhac agus é difriúil ó gach páiste eile. Glaonn a thuismitheoirí Cúilín Dualach air toisc go bhfuil a cheann ag dul sa treo mícheart. Ar scoil, ní ghlacann na páistí eile leis; ar Aifreann, féachann an sagart air le hiontas; ar an bpáirc imeartha, ligeann sé gach aon duine síos le cúl tuathail, toisc nach féidir leis féachaint sa treo ceart. Ar deireadh, áfach, tagann Cúilín Dualach ar a spórt féin – an snámh! Is mór an buntáiste é gur féidir leis a cheann a choinneáil amach ón uisce mar is féidir leis análú go héasca. Buann sé comórtas náisiúnta snámha agus cé nach mbronntar an bonn óir air, glacann a athair leis den chéad uair. Tá sé bródúil as Cúilín Dualach agus beireann sé barróg mhór air. An oíche sin, faraor, pléascann croí Chúilín agus faigheann sé bás. Bíonn  a thuismitheoirí croíbhriste. Ag an tórramh, tagann na moltóirí ón gcomórtas snámha chuig an teach le bonn óir Chúilín. Tugann a thuismitheoirí an bonn go dtí an reilig chuig uaigh Chúilín. Bíonn siad go mór faoi scamall an bhróin ach, go tobann, feiceann siad spiorad Chúilín ag snámh go sona sna néalta agus tuigeann siad go bhfuil sé ar a shuaimhneas ar neamh agus go bhfeicfidh siad go luath arís é.
Ceisteanna
1. Cén fáth a bhfuil iontas ar gach duine nuair a thagann Cúilín Dualach ar an saol?
2. Cén saghas mná í máthair Chúilín, an gceapann tú?
3. Cén saghas duine é athair Chúilín, dar leatsa?
4. An páiste sona é Cúilín? Cén chaoi a bhfuil a fhios agat?
5. Cén fáth nach bhfuil na comharsana sásta fanacht chun féachaint ar Chúilín?
6. Cén saghas caidrimh a bhíonn ag Cúilín leis na páistí ar scoil?
7. An gceapann tú go bhfuil a athair míshásta leis agus é ag imirt peile?
8. An dóigh leat gur snámhaí cumasach é Cúilín? Cén buntáiste atá aige?
9. Cén fáth nach mbronnann an moltóir an bonn óir ar Chúilín?
10. An bhfuil athair Chúilín bródúil as, ag an gcomórtas?
11. Conas a mhothaigh tú nuair a fuair Cúilín bás?
12. Cén teachtaireacht a thug Cúilín dá thuismitheoirí ag an uaigh?

Gníomhaíochtaí
· Scríobh dialann ó pheirspictíocht mháthair Chúilín an oíche a cailleadh é. 
· Scríobh litir chuig athair Chúilín ó na moltóirí agus iad ag gabháil a leithscéil arís as an mbotún a rinne siad gan an bonn óir a thabhairt do Chúilín.
· Lig ort gur tusa Cúilín. Cad a scríobhfá i ríomhphost chuig do thuismitheoirí agus tú ar neamh? An bhfuil tú sona ann?
· Samhlaigh gur léirmheastóir scannánaíochta do Seachtain thú. Scríobh léirmheas ar an scannán seo ag díriú ar úsáid an cheoil, ar an gcarachtracht, ar an bplota agus ar stíl an scannáin.

Téamaí
- Is cinnte go bhfuil an grá le feiceáil sa scannán seo. Tá an-ghrá go deo ag máthair Chúilín dá mac agus is léir go bhfuil grá ag athair Chúilín dó ach tógann sé am air é sin a chur in iúl dó.
- Tá téama na héagothromaíochta le feiceáil sa scannán seo freisin. Tá Cúilín beagáinín difriúil gan dabht agus níl an chuma air gur gnáthbhuachaill é. Déanann daoine eile breithiúnas air dá bharr, rud a léiríonn éagothromaíocht mheon an phobail sa scannán.
- Níl amhras ar bith ann ach go bhfuil soineantacht na hóige mar théama sa scannán seo. Is buachaill beag soineanta é Cúilín. Ní thuigeann sé cén fáth nach bhfuil daoine eile sásta a bheith cairdiúil leis ná sásta an bonn óir a bhronnadh air sa deireadh. Is léir uaidh seo go bhfuil sé beag beann ar chúngaigeantacht na sochaí sa lá atá inniu ann. 

Mothúcháin – freagairt phearsanta – Léigh an freagra samplach thíos
Mhúscail an scannán seo a lán mothúchán ionam. Ar dtús, chuir an scannán ag gáire mé. Cheap mé go raibh sé an-ghreannmhar nach raibh aon duine sásta Cúilín a choinneáil ina mbaclainn ná aire a thabhairt dó. Chuir an scannán dea-aoibh orm freisin toisc go raibh máthair Chúilín beag beann air sin ar fad agus thug sí an-ghrá dó. Tháinig brón orm, áfach, nuair a chonaic mé nach raibh aon chairde ag Cúilín ar scoil agus nár éirigh go maith leis sa chluiche. Bhí trua agam dó. Nuair a d’aimsigh Cúilín a phaisean don snámh, tháinig dóchas i mo chroí mar bhraith mé gur aimsigh sé a bhealach féin. Bhí brón an domhain arís orm, áfach, nuair nach bhfuair Cúilín an bonn óir ach ba chuma ar bhealach mar bhí athair Chúilín sásta barróg a bhreith air. Nuair a fuair Cúilín bás ag deireadh an scannáin, bhí brón orm agus trua agam dá  thuismitheoirí ach bhí áthas orm chomh maith mar bhí sé saor ar neamh chun dul ag snámh le gach aon saghas éisc ann. Ba léir go raibh sé sásta ansin.

